
Kuching: Kerajaan Perseku-
tuan meluluskan permohonan 
Sarawak untuk melaksanakan 
projek sambung tara bekalan 
elektrik berkapasiti sehingga 
1,000 Megawatt (MW) ke Si -
ngapura melalui kabel dasar 
laut.

Menteri Utiliti dan Telekomu-
nikasi, Datuk Seri Julaihi Nara-
wi, berkata ia diluluskan dalam 
Mesyuarat Majlis Jemaah Men-
teri Kerajaan Persekutuan pada 
15 Februari lalu.

Beliau berkata, kabel dasar 
laut sepanjang 720 kilometer 
(km) itu akan merentasi ka-
wasan perairan koridor Muri-
Midai, Indonesia.

“Status terkini projek sam-
bung tara bekalan elektrik dari 
Sarawak ke Singapura berada 
pada peringkat penyelidikan 
teknikal, termasuk kerja-kerja 
tinjauan laluan kabel dasar 
laut.

“Projek kabel ini akan ditaja 
jamin oleh Singapura dan dija-
ngka beroperasi secara komer-
sial pada tahun 2031,” katanya.

Beliau berkata demikian 
dalam ucapan penggulungan ke-
menteriannya pada persidangan 
Dewan Undangan Negeri (DUN) 
Sarawak semalam.

Selain itu, Julaihi berkata, 
kerajaan Persekutuan juga 
meluluskan cadangan projek 
sambung tara dengan kapasiti 

tidak kurang daripada 1,000 
MW dari Sarawak ke Seme-
nanjung Malaysia.

Katanya, projek itu masih 
pada peringkat kajian awalan 
oleh Sarawak Energy Berhad 
(SEB) dan Tenaga Nasional 
Berhad (TNB).

Mengenai projek sambung 
tara bekalan elektrik ke Sabah 
yang menghubungkan stesen 
pencawang Lawas yang ba-
haru ke stesen pencawang Me -
ngalong di Sabah melalui talian 
penghantaran 275 kv sepanjang 
34km, Julaihi berkata, projek 
itu dijangka beroperasi pada 
suku keempat tahun ini.

“Bagaimanapun, ia bergan-
tung kepada siapnya penyam-
bungan talian penghantaran 
dari Miri ke Lawas di bawah 
projek Sambungan Grid Utara.

“Projek Sambungan Grid 
Utara sepatutnya siap pada 
Mei tahun ini, tetapi tergen-
dala disebabkan oleh masalah 
izin lalu di Long Latei, Long 
Meraan, Long Seridan, Long 
Kawa, dan Long Selulong.

“Sambungan talian peng-
hantaran ke Grid Sarawak 
melalui projek Sambungan 
Grid Utara dari Miri ke Dae-
rah Lawas hanya akan dapat 
disiapkan pada penghujung 
tahun ini sekiranya masalah 
izin lalu dapat diselesaikan,” 
katanya.

